
Inatisartuni ilaasortaq 
Kristian Jeremiassen, Siumut 

Tapiissutinut tunngatillugu § 37 naapertorlugu apeqqummut akissut 2013/210 
 
Asasara Kristian Jeremiassen 
 
Naalakkersuisunut pingasunik apeqquteqarputit, taakku apeqqutit malillugit tulleriillugit 
akineqassapput: 
 

1. Naalakkersuisut pilersaaruteqarpat Qimussertartut Kattuffianut 
aningaasanik immikkoortitsisalissallutik? 

 
Akissut: 
Aap, KNQK-p qinnuteqarnermini qinnuteqarnissamut maleruaqqusat 
naammassisimappagit, aamma siusinnerusukkut tapiissutaasimasut 
naatsorsorneqarnerat saqqummiunneqarsimappat akuerineqarsimappallu, qinnuteqartut 
allat assigalugit Naalakkersuisut KNQK-mut tapiissuteqarsinnaapput. 
 
Nunami peqatigiiffinnut soorlu KNQK-mut allanullu kulturimut tunngatillugu suliaqartunut 
tamanullu iluaqutaasussamik siunertalinnut Naalakkersuisut tapiissuteqartarnerannut 
inatsisitigut tunngaviupput Inatsisartut Peqqussutaat nr. 10, 21. maj 2002-meersoq 
aamma Aningaasanoorutit ilaannit iluanaarutinit agguaassisarneq pillugu Inatsisartut 
Inatsisaat nr. 10, 22. november 2011-meersoq. 
 
KNQK najukkamilu peqatigiiffiit piumassutsiminnik suliniuteqartut allat assigalugit ukiut 
tamaasa ulluni 15. februar, 15. april, 15. september aamma 15. november tipsernermit 
lottornermillu aningaasanik qinnuteqarsinnaapput. Suliniutigerusutanut ataasiakkaanut 
tamanut annerpaamik 150.000 kr.-it angullugit tapiissutisinissamut 
qinnuteqartoqarsinnaavoq. Aammattaaq KNQK-p najukkamilu peqatigiiffiit 
maleruaqqusat naatsorsuutinillu tunniussinissaq naammassisimagunikkit ukiumut 
75.000 kr.-it angullugit ingerlatsinermi aningaasartuutinut matussutissanik 
qinnuteqarsinnaapput. 
 
Ilisimatitsissutigineqassaaq KNQK-p maleruaqqusat taakku ilisimammagit, 
ukiorpassuillu ingerlaneranni ingerlatsinermut tapiissutissanik suliniutinullu 
tapiissutissanik qinnuteqartarnermigut tapiiffigineqarnissamut periarfissat 
atortarsimallugit. Ukiumoortumilli qimussimik sukkaniunnissaq eqqaassanngikkaanni 
siunertanut allanut najukkami peqatigiiffiit KNQK-p ataaniittut qaqutigoortumik 
qinnuteqartarput. 
 

2. Aningaasanik immikkoortitsisoqartalissappat aningaasat qanoq 
amerlatinginissaat Naalakkersuisut isumaliutigivaat? 

Akissut: 
AI 2013-imi konto pingaarneq 40.94.21 tipsernermit lottornermillu kaaviaartitanit Kalaallit 
Nunaata pissarsiaanit tapiissutinut (aall 30.19.21) 5.000.000,00 kr.-it 
immikkoortinneqarput. 2014-imut Aningaasanut inatsisissatut siunnersuummi Pulje C-
mut 7.282.000,00 kr.-it immikkoortinneqarput. Aningaasat taakkua nunami kattuffinnit 
peqatigiiffinnillu tamanit, suliffeqarfinnit imminut ingerlattunit inunnillu ataasiakkaanit 
tipersernermi lottornermilu pulje C-mi maleruaqqusanik naammassinnittunit 
qinnutigineqarsinnaapput. 
 
 

3. Aningaasanik immikkoortitsisoqartalissappat qaqugumiit 
immikkoortitsisoqartalissava? 

 
Akissut: 
Pulje C-mit suliniutinut tapiissutinik qinnuteqarnissamut killigitinneqartoq tulleq 
tassaavoq 15. november 2013, pulje C-milu 2014-imi ingerlatsinermut tapiissutinik 
qinnuteqartoqarsinnaavoq ulloq 15. decmber 2013. 
 
Qinnuteqaatinut minnerpaamik sapaatit akunneri arfinillit ingerlaneranni 
akissuteqartoqarnissaa naatsorsuutigineqassaaq. 
 
Kulturikkut kingornutavut inuiattullu immikkuullarissuunerput pillugit isummatit 
isumaqatigaakka, kulturitta eqqarsaatigineqarnissaa pingaaruteqarpoq. Aamma qimmit 
qimuttut qimussertarnerlu pineqartillugit. 
 
 
Inussiarnersumik inuulluaqqusillunga 
Med venlig hilsen 
 
 
 

Nick Nielsen 
 

 


